
Illum fl-Imqaddsa Etchmiadzin, ċentru spiritwali tal-Armeni Kollha, aħna, il-Papa Franġisku u Karekin II, Catholicos tal-Armeni Kollha, nerfgħu ħsiebna u qlubna fir-radd ta’ ħajr lil Dak li jista’ kollox għall-qrubija kontinwa u dejjem tikber fil-fidi u fl-imħabba bejn il-Knisja Appostolika Armena u l-Knisja Kattolika fix-xhieda komuni tagħhom għall-messaġġ tal-Vanġelu f’dinja miġruħa minn kunflitti u mixtieqa għall-faraġ u t-tama. Infaħħru lit-Trinità Qaddisa, il-Missier, l-Iben u l-Ispirtu s-Santu, li tawna li niġu fl-art Biblika ta’ Ararat, biex din tfakkarna li Alla jibqa’ dejjem il-ħarsien u s-salvazzjoni tagħna. B’ferħ spiritwali niftakru kif fl-2001, fl-okkażjoni tas-sbatax-il ċentinarju mill-proklamazzjoni tal-Kristjaneżmu bħala reliġjon tal-Armenja, San Ġwanni Pawlu II żar l-Armenja u seta’ jixhed hu stess għall-paġna ġdida ta’ relazzjonijiet sbieħ u fraterni bejn il-Knisja Appostolika Armena u l-Knisja Kattolika. Inħossuna grati li kellna l-grazzja li nkunu flimkien f’liturġija solenni fil-Bażilika ta’ San Pietru f’Ruma fit-12 ta’ April 2015, fejn impenjajna ruħna li neħduha kontra kull xorta ta’ diskriminazzjoni u vjolenza, u fakkarna l-vittmi ta’ dak li d-Dikjarazzjoni Komuni tal-Qdusija Tiegħu Ġwanni Pawlu II u l-Qdusija Tiegħu Karekin II sejħulu “l-isterminju ta’ miljun u nofs Insara Armeni, li ġeneralment hu definit bħala l-ewwel ġenoċidju tas-seklu għoxrin” (27 ta’ Settembru 2001).
Infaħħru lill-Mulej għall-fatt li llum il-fidi Nisranija hi mill-ġdid realtà ħajja fl-Armenja, u li l-Knisja Armena qed tkompli twettaq il-missjoni tagħna fi spirtu ta’ kollaborazzjoni fraterna bejn il-Knejjes, u twieżen lill-fidili fil-bini ta’ dinja ta’ solidarjetà, ta’ ġustizzja u ta’ sliem.
Madankollu, b’xorti ħażina aħna wkoll xhieda ta’ traġedja tassew kbira li qed naraw isseħħ quddiem għajnejna: ta’ għadd bla qies ta’ persuni innoċenti maqtula, imjassra jew imġiegħla jgħaddu minn eżilju qalil u inċert minħabba fil-ġlied kontinwu għal raġunijiet etniċi, politiċi u reliġjużi fil-Lvant Nofsani u f’partijiet oħra tad-dinja. B’konsegwenza ta’ dan, il-minoranzi etniċi u reliġjużi saru l-mira ta’ persekuzzjonijiet u trattamenti ħorox, hekk li dawn it-tbatijiet minħabba fl-appartenenza jew it-twemmin reliġjuż saru realtà ta’ kuljum. Il-martri huma tal-Knejjes kollha u t-tbatija tagħhom hi “ekumeniżmu tad-demm” li jmur lil hinn mill-qasmiet storiċi bejn l-Insara, u għalhekk isejjaħ lilna lkoll biex nippromovu l-għaqda viżibbli bejn id-dixxipli kollha ta’ Kristu. Nitolbu flimkien, għall-interċessjoni tal-qaddisin Appostli Pietru u Pawlu, Taddew u Bartilmew, għal bidla fil-qalb ta’ dawk kollha li qed iwettqu krimini bħal dawn u ta’ dawk li jistgħu jwaqqfu l-vjolenza. Nitolbu lill-mexxejja tal-ġnus biex jiftħu widnejhom għall-karba ta’ miljuni ta’ bnedmin, li b’ħerqa kbira jixxennqu għall-paċi u l-ġustizzja fid-dinja, li qed jitolbu r-rispett għall-jeddijiet li tahom Alla, li għandhom bżonn urġenti tal-ħobż, mhux tal-armi. B’xorti ħażina r-reliġjon u l-valuri reliġjużi qed jiġu ppreżentati b’mod fundamentalistiku, li jintuża biex jiġġustifika t-tixrid tal-mibegħda, tad-diskriminazzjoni u tal-vjolenza. Il-ġustifikazzjoni ta’ dawn il-krimini minħabba fl-ideat reliġjużi hi inaċċettabbli, għax “Alla mhux Alla tad-diżordni iżda tas-sliem” (1 Kor 14:33). Barra dan, ir-rispett għad-differenzi reliġjużi hu l-qagħda meħtieġa għall-konvivenza paċifika ta’ bosta komunitajiet etniċi u reliġjużi. Propju għax aħna Nsara, aħna msejħin infittxu u niżviluppaw toroq ta’ rikonċiljazzjoni u ta’ sliem. Hawn nesprimu wkoll it-tama tagħna għal soluzzjoni paċifika tal-kwistjonijiet dwar in-Nagorno-Karabakh.

Aħna u nfakkru dak li għallem Ġesù lid-dixxipli tiegħu meta qal: “Għax jien kont bil-ġuħ u tmajtuni, kont bil-għatx u sqejtuni, kont barrani u lqajtuni, kont għeri u libbistuni, kont marid u ġejtu tarawni, kont fil-ħabs u ġejtu żżuruni” (Mt 25:35-36), nitolbu lill-fidili tal-Knejjes tagħna jiftħu qlubhom u dirgħajhom għall-vittmi tal-gwerra u tat-terroriżmu, għar-rifuġjati u għall-familji tagħhom. Hawn qed nilagħbu mal-istess sens tal-umanità tagħna, tas-solidarjetà tagħna, tal-kompassjoni u l-ġenerożità, li nistgħu nesprimu b’mod aħjar biss jekk nużaw b’mod immedjat u prattiku r-riżorsi li għandna f’idejna. Aħna konxji li dan kollu diġà qed isir, imma nisħqu li jista’ jsir ħafna iżjed min-naħa tal-politiċi u tal-komunitajiet internazzjonali responsabbli biex jiżguraw id-dritt ta’ kulħadd li jgħix fis-sliem u fis-sigurtà, biex iwieżnu r-rispett tad-drittijiet u l-libertajiet umani, biex iħarsu l-minoranzi reliġjużi u etniċi, biex jiġġieldu t-traffikar u l-kontrabandu ta’ bnedmin.

Is-sekularizzazzjoni ta’ oqsma wiesgħa tas-soċjetà, l-aljenazzjoni tagħha minn dak li hu spiritwali u divin, bla dubju twassal għal viżjoni desakralizzata u materjalistika tal-bniedem u tal-familja umana. Għalhekk tħassibna ħafna l-kriżi tal-familja f’ħafna pajjiżi. Il-Knisja Appostolika Armena u l-Knisja Kattolika jaqsmu flimkien l-istess viżjoni fuq il-familja, mibnija fuq iż-żwieġ, att ta’ gratwità u ta’ mħabba fidila bejn raġel u mara. 
Bil-ferħ kollu nistgħu nikkonfermaw li, minkejja l-firdiet kontinwi bejn l-Insara, aħna fhimna b’mod iżjed ċar li dak li jgħaqqadna hu wisq aktar minn dak li jifridna. Din hi l-bażi b’saħħitha li fuqha l-għaqda tal-Knisja tal-Kristu tidher b’mod ċar, skond kliem il-Mulej: “ħa jkunu huma wkoll ħaġa waħda” (Ġw 17:21). Fl-aħħar għaxriet ta’ snin ir-relazzjonijiet bejn il-Knisja Appostolika Armena u l-Knisja Kattolika daħlu b’suċċess f’fażi ġdida, imsaħħa mit-talb reċiproku tagħna u mill-impenn komuni tagħna li negħlbu l-isfidi attwali. Illum aħna konvinti mill-importanza kruċjali li niżviluppaw dawn ir-relazzjonijiet, billi nfittxu kollaborazzjoni profonda u iżjed deċiża mhux biss fil-qasam teoloġiku, imma anki fit-talb u f’koperazzjoni attiva fuq livell ta’ komunitajiet lokali, fil-perspettiva li naqsmu flimkien komunjoni sħiħa u espressjonijiet konkreti ta’ għaqda. Insejħu lill-fidili tagħna biex jaħdmu f’armonija biex jippromovu l-valuri Nsara fis-soċjetà, li jikkontribwixxu b’mod effikaċi għall-bini ta’ ċiviltà ta’ ġustizzja, ta’ paċi u ta’ solidarjetà umana. It-triq tar-rikonċiljazzjoni u tal-fraternità hi miftuħa quddiemna. L-Ispirtu s-Santu, li jwassalna għall-verità sħiħa (ara Ġw 16:13), iwieżen kull sforz ġenwin biex nibnu pontijiet ta’ mħabba u ta’ komunjoni bejnietna.
Mill-Imqaddsa Etchmiadzin nistiednu lill-fidili kollha tagħna jissieħbu magħna ft-talb, bi kliem San Nerses Shnorhali: “Sid glorjuż tagħna, ilqa’ t-talb ta’ wliedek, u fit-tjieba tiegħek isma’ t-talbiet tagħna, għall-interċessjoni tal-Imqaddsa Omm Alla, ta’ San Ġwann Battista, ta’ San Stiefnu Protomartri, ta’ San Girgor l-Illuminatur, tal-qaddisin Appostli, tal-Profeti, tal-Qaddisin ‘Divini’, tal-Martri, tal-Patrijarki, tal-Eremiti, tal-Verġni u tal-Qaddisin kollha tiegħek fis-Sema u fl-art. Lilek, o Trinità Qaddisa indiviżibbli, kull glorja u ġieħ għal dejjem ta’ dejjem. Amen”.

